
        
            
                
            
        

    
	Павел Петрович Бажов

	ХОС ГҮРВҮҮЛ

	“УЛСЫН ХЭВЛЭЛИЙН ГАЗАР” Улаанбаатар хотноо 1983 онд эрхлэн хэвлүүлсэн “П. БАЖОВ : НОГООЛИН ХАЙРЦАГ” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	 

	[image: Image]

	 

	ЦАХИМ НОМЫН САН: www.e-nom.mn

	 




	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 


ХОС ГҮРВҮҮЛ

	Манай эндхийн Хээрийн заводыг анх сангаас байгуулсан гэж ярьдаг юм. Тэр үед энд нэг ч завод байсангүй. Улсын сан болсон хойно зэр зэвсэгтэй цэрэг ирүүлжээ. Явах замыг аюулгүй байлгахын тулд Уулын халх нэртэй тосгоныг зориуд байгуулсан билээ. Тэр үед үнэт баялаг нь ил байсан Гумешкид тэд хүрч иржээ. Ажилчдыг хөөж авчран завод байгуулаад, германчуудыг тээж авчирсан боловч ажил нь өөд муутай байжээ. Тэр германчууд өөрсдөө мэддэггүй байсан уу, эсвэл мэдсэнээ зааж өгөх дургүй байсан уу бүү мэд. Юу ч гэсэн тэд Гумешкийг хайхралгүй орхиж, өөр уурхай малтаж хүдэр авч байсан бөгөөд тэр нь бас л гарц муутай, туушгүй байжээ. Хүдэр ховортой газар яаж ч олигтой завод байгуулах билээ. Тэр үед л Хээрийн завод Турчаниновын мэдэлд ирсэн юм.

	Турчанинов Хээрийн заводыг мэдэлдээ авахаас өмнө давс үйлдвэрлэж Строганов нутагт авчирч худалддаг байсан ажээ. Бас зэсийн үйлдвэртэй, зэс бага зэрэг хайлуулдаг байж. Үйлдвэр ч гэж дээ, хүмүүсийн хувиараа хайлуулдгаас бага ялгаатай, зэсийн хүдрийг бөөн овоолж түлж хайлуулна. Эзэндээ багагүй олзтой байж. Турчанинов үүнийгээ ихэд олзуурхах ажээ.

	Сангийн тэр заводыг ашиг муутай гэж Турчанинов дуулаад

	— Бид зэс хайлуулж дадсан улс, бид чадна байх гэж бодоод ийм заводыг авбал болох нь уу, үгүй юу гэж очжээ.

	Демидовынхан ба бусад баян чинээлэг, нэрд гарсан заводын эзэн хэн нь ч тоосонгүй. Германчууд ажиллаад ашиг олоогүй юм, алдагдлын нэмэр, тийм заводоор юугаа хийх вэ гэж боджээ. Ийнхүү Хээрийн заводыг Сысертийн хамт Турчаниновт өгчээ. Тэр их баялгийг зүгээр авсан юм шүү!

	Турчанинов дархнуудаа дагуулаад Хээрийн заводод иржээ.

	Тэдэнд өдий төдий юм амлаа биз. Худалдаачин хүн болсон хойно олонтой хэл амаа ололцож чадалгүй яах вэ! Хэнийг ч мэхэлж дөнгөнө дөө.

	— Өвгөд минь, хичээж үзээрэй. Би үхтэл чинь та нарыгаа... гэж сайхан үг хэллээ! Багаасаа ингэж сурч дадсан билээ. Германчуудын тухай ярьж:

	— Та нар чинь тэдний дор арай орохгүй юм байгаа биз дээ? гэжээ.

	Өвгөчүүл нь дассан сурсан газар нутгаа орхих дургүй байсан боловч германчуудын тухай ярьсан үг тэдний хор шарыг маажжээ. Тэд өөрсдийгөө германчуудаас доор гэж харуулах дургүй байв. Харийн улс хамраа сөхөж, манай дархнуудыг хүн гэж тоохгүй дорд үздэгт нь манайхан гомддог болсон ажээ. Тэд Хээрийн заводыг үзвэл, сангийн хөрөнгөөр байгуулсан юм гэсэндээ Хуучин заводоос нь илүү байжээ. Дараа нь Гумешкийн уурхайд очиж хүдэр үзээд:

	— Тэнэг улс байжээ. Ийм зууханд ийм хүдэр хайлуулахад тал хувийг нь зэс авч болно. Гэхдээ манай тэндэх шиг л давс их хийх хэрэгтэй юм байна даа гэжээ.

	Тэд хүдрийг давстай хольж хайлуулах уран арга мэддэг улс. Үүндээ ч найджээ. Турчанинов дархнуудаа итгээд:

	— Та нар одоо бидэнд хэрэг байхгүй гэж германчуудыг ажиллуулахаас татгалзжээ.

	Эзэн нь л нэгэнт хэрэггүй гэснээс хойш тэд яах вэ дээ? Нутаг буцах нь буцаж, өөр заводод шилжих нь шилжээд явжээ. Энэ тариачид яаж ийм ажил хийх юм бол гэж германчууд гайхах ажээ.

	— Эдэнд ямар нэг арга байна уу, харж байгаарай. Ийм ажил хийе гэж шийдэхдээ тэд юунд найдаж байгаа юм бол доо? Хэрэв та нар ямар нэг юм олж мэдвэл бидэнд хэл мэдээ өгөөрэй. Бид гайгүй та нарт шанг нь өгөмз гэж германчууд заводод хамт ажил хийж байсан гурван хүнийг ятгаж гуйжээ.

	Тэдний ятгасан гурван хүний нэг нь сайн хүү таарч, энэ бүгдийг манай дархнуудад ярьжээ.

	— Чи ер нь зэс хайлах заводод нутгийнхаа хүнийг авсан нь дээр шүү. Юу болж байгааг дуулав уу. Танихгүй хүн автал, тэр чинь, германчуудын явуулсан туршуул байвал яана. Бидний зэс хайлуулах аргыг өөр хүн мэдэхгүй байвал чамд л ашигтай шүү дээ гэж дархнууд нь Турчаниновт хэлжээ.

	Турчанинов эзэн үүнийг зөвшөөрчээ. Бас нэг арга бодсон боловч хэлсэнгүй. «Үүнийг ч бол дөнгөнө дөө» гэж дотроо бодож байжээ.

	Тэгэхэд Демидовынхан, эндхийн заводын бусад эзэд, башкирууд, хуучин сүсэгтэн зэрэг тэнүүлч хүмүүсийг авчээ. Ийм хүмүүсийн хөлс хүч хямд, хүлээх хариуцлага байхгүй, яасан ч дур гэж боддог ажээ. Гэтэл Турчанинов өөрөөр үзэж:

	— Ийм эрээвэр хураавар хүн цуглуулчхаад сүүлд нь барьж байж дийлэхгүй дэмий юм болно. Тэнүүлчид гэдэг чинь хал үзсэн улс байдаг, бие биеэ уруу татна. Башкирууд хэл, шашин шүтлэг өөр, харж хандахад хэцүү. Зайдуухан нутгаас зан мэдэх хүмүүсийг гэр оронтой нь нүүлгээд ирсэн нь дээр. Гал голомтоо хаяад хаашаа холдох вэ, тэд. Амар тайван байх болно. Сүүлд нь жаалхан чангалаад хэн нь ашиг олохыг нь үзнэ дээ. Тэнүүлч хүмүүс, башкируудыг заводод хавьтуулах ч хэрэггүй юм гэж боддог ажээ.

	Сүүлд нь Турчанинов яг л ингэж бодож байснаараа хийжээ. Манай эндхийн заводууд нэг л хуультай байлаа. Би Тагилын заводод очиж үзсэн хүн шүү. Тэнд өөр өөр шашин шүтлэгтэй хүн гэж тоймгүй, гэтэл манай эндхийн заводод өөр шүтлэгтэй хүн байсан гэж дуулаагүй. Дарга нараас бусад хүний дотор өөр ястан ч байгаагүй билээ. Нэг үгээр хэлэхэд, Турчанинов хүнээ үнэхээр сонгож авч чадсан ажээ.

	Зэс хайлуулдаг дархнуудын ярьсан нь Турчаниновын санаанд аргагүй нийлжээ.

	Өвгөчүүл минь, та нарынхаа зааж зөвлөсөнд би их баярлаж байна. Тусыг чинь үеийн үед мартахгүй. Та нарынхаа зааж хэлснээр хийнэ би. Нутагтаа байгаа заводыг хаагаад ажилчдаа нүүлгэж ирье. Бас найдвартай хүн байвал надад зааж өгөөрэй. Тийм хүмүүсийг түрээсээр буюу эсвэл бүр худалдаж авна. Хичээж, тус хүргэж үз. Би та нартаа... гэж бэлэн амлажээ.

	Бас л ингэж уулын чинээ юм амласан ажээ. Хоосон ам өгөхөд юу нь түүнд хайран билээ! Архи дарс, хоол унд төхөөрч тэдэнтэй хамт ууж идэж, дуу хуур болон бүжиглэж найрлажээ. Ийнхүү хэдэн өвгөчүүлээ залилжээ.

	Тэд нь нутагтаа буцаж ирээд:

	— Зэсийн хүдрээр баян, эрх дураараа, элбэг дэлбэг аж төрж болох газар байна. Үзтэл цалин хөлс ч овоо байж мэднэ. Эзэн ч бидэнтэйгээ ууж идэж наргисан, дээгүүр доогуур зангүй жирийн хүн юм. Ийм хүнтэй ажил хийж болно гээд л магтацгаажээ.

	Турчаниновын долдой зарц нар хэзээ язааны ирчихсэн ажээ. Ийм сайхан үг хэлж байгаад зэсийн үйлдвэрийн ажилчин төдийгүй, хэрэгцээтэй бүх хүнээ олоод авчээ. Ихэнхийг нь гувчуур төлүүлэхээр, заримыг нь бүр худалдаж авав. Хүнийг, мал шиг арилждаг хамжлагат ёс ноёлж байсан цаг хойно доо.

	Төдхөн тэр зунаа бүх ажилчдаа гэрээр нь нүүлгэж Хээрийн заводод авчраад, буцаж явах бүх замыг нь хаажээ. Худалдаж авсан төдийгүй, гувчуур төлөхөөр болсон хүмүүс ч буцаад явах аргагүй болсон ажээ. Нүүлгэж авчирсныхаа үнэнд насаараа төлөөд ч барахгүй тийм их мөнгөний тооцоо гаргажээ. Гэр орноо орхиод оргож босохыг хэн зүрхлэх бил ээ? Өөрийн нь мах цусны тасархай болохоор өрөвдөнө. Турчанинов энэ хүмүүсийг дөнгөлсөн мэт аргадаа оруулаад авчээ.

	Хуучин зэсийн үйлдвэрт байсан ажилчдаас германчуудын тухай ирж хэлсэн тэр хүүг үлдээжээ. Тэр хүүг Турчанинов уурхайд өгөх гэж байсныг нэг дархан өрөвч сэтгэл гарган авч үлдсэн юм.

	— Юу гэсэн үг вэ! Энэ хүү бидэнд хэрэгтэй юм хийсэн шүү. Ухаалаг янзын хүн байна. Заводод ажилд авъя гэж тэр дархан хэлээд

	— Чи германчуудын дэргэд юу хийж байсан хүн бэ? гэж асуув.

	— Стенбухерээр ажиллаж байсан даа

	— Энэ чинь манайхаар бол юу юм бэ дээ?

	— Нүдүүрч юм. Хүдэр буталж, шигшиж байсан.

	— Хана руу дэлсэх гэдэг чинь дээ, барагтайхан ажил хийж байж дээ. Тэдний хүдрээ зууханд яаж хийдгийг мэдэх үү?

	— Мэдэхгүй. Биднийг ойртуулдаггүй байсан. Тэд өөрийнхөө хүнийг тавьсан. Бид зөвхөн хэдий юу хэрэгтэйг нь зөөдөг байлаа. Сурч авах сан гэж бодлог л байсан. Карнахарь гэж зэс цэвэрлэдэг хүмүүс нь юу хийдгийг ажигладаг байлаа. Зэс хайлуулахдаа биднийг ер ойртуулдаггүй байсан гэж тэр хүү ярьжээ.

	Дархан, хүүгийн ярихыг сонсож суугаад:

	— Чамайг туслагчаар явъя. Юу чаддагаа харамгүй зааж өгнө. Чи харин германчуудаас хэрэгтэй юм юу үзсэнээ бидэнд ярьж өгөөрэй гэж баттай үгээ хэлжээ.

	Ингэж Андрюха гэгч нэртэй тэр хүүг зэс хайлуулдаг дархан туслахаараа үлдээв. Андрюха төдхөн ажилдаа дадаж, багшаасаа дутуугүй сайн ажилчин болж билээ.

	Хоёрхон жил өнгөрөхөд Хээрийн заводын зэс гаргалт үлэмж нэмэгдэж, германчуудын ажиллаж байсан үеэс огт өөр боллоо. Гумешкийн уурхай ч алдаршиж, дэлхий даяар алдар цуу нь түгж, хүн ам ч олширчээ. Ажилчид нь бараг бүгдээрээ Турчаниновын завод байсан хязгаар нутгаас ирсэн хүмүүс ажээ. Завод ч ажилчин олонтой, уурхай ч бүр шороон түмэн хүнтэй болжээ. Турчанинов үүгээр мөнгө их олохын хүслэн болж байв. Олсноо шингээх ходоодтой хүн дээ. Харсаар байтал баяжсан юм. Строгановынхан атаархаж, манай мэдлийн газар дээр байгаа энэ уурхайг Турчанинов зүгээр авсан. Одоо бид эргүүлж авна гэж зарга хийжээ. Турчанинов тэр үед ултай баяжиж, ноён сенатын гишүүдэд талтай болсон байв. Мөнгөтэй хүнд заргаа авах юу байх вэ, түүнийг дор нь няцаажээ.

	Мэдээж, жирийн ажилчин хүнд их хэцүү болжээ. Зэс хайлуулдаг дархнууд мэхлүүлсэндээ гомддог болжээ.

	Ажлаа эхэлж байсан үедээ эзэн эрхбиш тэдэндээ зөөлөвтөр байсан аж

	— Тэсэж үз, өвгөчүүл минь! Юм бүр санасанчлан амархан бүтдэггүй шүү дээ. Заводоо сайн төвхнүүлээд авбал та нарт хялбар болно оо гайгүй гэдэг байжээ.

	Юу нь засраав? Өдөр ирэх тутам байдал улам улмаар доройтлоо. Ажилчдыг уурхай дотор үхтэл нь зодох болж, заводод дарга нар хэрцгий догшин авирлаж, сайн сайн дархныг нүүр нүдгүй жанчаад:

	— Зэс хайлуулах арга зааж өгсөн гэж түрээ барьсны хэрэггүй. Бид түүнийг сайн мэддэг болсон. Эзэнд хэлбэл, та нар юм үзнэ шүү гэж сүрдүүлэх боллоо.

	Турчаниновыг эзэн гэж өргөмжилж, эзэн-эзэн гэхээс өөр нэргүй болжээ. Заводоор үзэгдэхээ ч больсон ажээ. Мөнгө нь арвижаад, тоолох зав нь болдоггүй биз.

	Ажилчдыг элдэвлэж байж нүүлгэж авчирсан дархнууд

	— Турчаниновтой уулзъя. Баян тарган эзэн болсон ч гэсэн эрхбиш хүнтэй ярилцаж чаддаг хүн, юмны учир мэднэ байлгүй. Бидэнтэй хамт архи дарс ууж байснаа мартаагүй биз? Очиж үнэн учраа хэлье гэлцэв.

	Тэгээд бөөнөөрөө очсонд тэднийг оруулсангүй, харин

	— Эзэн кофе цайгаа уугаад унтаж байгаа. Та нар явж, ажлаа сайн хий гэж хөөжээ.

	— Яасан цагаа олоогүй нойр вэ! Үд дөнгөж болж байхад унтана гэнэ ээ! Дуудаж сэрүүл! Ирж бидэнтэй уулзаг! гэж ирсэн хүмүүс хашхиралдав.

	Ийм үг сонсоод эзэн нойрноосоо сэрэв бололтой зэр зэвсэгтэй өдий төдий хүн дагуулаад гарч иржээ. Туслах дархан Андрюха нас залуу, шартай хүү, огт айсангүй эзнийг зэмлэн буруушааж, бүхнээс чанга хашхирч байв.

	— Чи давс мартчихаагүй биз? Хэрэв чи зэсийг давстай хольж хайлуулахыг мэдэж аваагүй сэн бол юу болох байсан бэ? гэхэд, эзэн

	— Яалаа гэж мартах вэ дээ! Түүнийг барьж турсагыг нь хуулж, сайн давслаад өг! Ухаан сууг гэв.

	Эзний заасан бусад хэдэн хүнийг баривчлав. Эзэн яггүй зальтай хүн болохоор албаны хүмүүсийн адил хамаагүй захаас аван барьсангүй, орлого хаагдахыг бодож ухаалаг үзжээ. Эзэн заводоор үзэгддэггүй хэр нь ховчоороо дамжуулан, хэн ямар санаа бодолтой байдгийг нэгд нэггүй мэддэг байжээ. Үг хэлтэй хэдэн дархныг шавхуурдаж, дуу цөөтэй нэгийг нь яасан ч үгүй орхиж:

	— Харж байгаарай та нар! Хэрэв ажилдаа шамдаж хичээхгүй бол та нарыг мөн адил шавхуурдана шүү! гэж занаж сүрдүүлжээ.

	Тэд нь зодуулахаасаа айгаад хоёр хүний ажил хийж, хянуур харж хандах болжээ. Хүн хүч хүрэлцэхгүй байхад яаж хохирол гарахгүй байх вэ дээ? Хуучин дархнуудаа нэг нэгээр ажилд нь буцааж авч эхлэв Андрюхаг дагуулан сургасан дархныг зодож байгаад алчихжээ. Тэгээд Андрюхыг оронд нь дархан болгосон ажээ. Андрюха эхлээд л сайн дархан болохоо харуулж, ажил нь бусдаас илүү урагштай байлаа. Ийм л болох ёстой юм гэж Турчаниновын долдой зарц нар бодоод, хүүг шоолж, Шорвог гэж хочилсон ажээ. Андрюха тэглээ гэж гомддоггүй бөгөөд харин ч заримдаа:

	— Шорвог мах илүү бөх байдаг гэж тоглоом болгож хэлнэ.

	Ингэж итгэж эхлэхэд хүү заль гаргаж, хоёр зууханд зэрэг зэс царцаагаад гацаачихжээ. Учрыг мэдэх хүн тул хялбархан нь аргагүй сайн гацаажээ.

	Мэдээж хүүг барьж дөнгөлөөд уурхайд хаяжээ. Уурхайн ажилчид дуулаад Андрюхыг суллах гэж оролдоод чадсангүй. Харуул манаа гаргаж хүмүүсийг хатуу чанга барих болсон тул яаж ч чадсангүй.

	Уурхайд дөнгөтэй хаягдсан хүний бие муудаж цөхөх юу байх бил ээ? Ямар ч чийрэг биетэй хүн тэсэхгүй. Хоол нь муу, заримдаа ус ч өгөхгүй тул уурхайн ус уухаас аргагүй! Уурхайн ус зүрхэнд тун муу билээ.

	Андрюха хагас жил ч юм уу, жил хэртэй зүдэрч бүр тэнхэл нь тасраад хэнд ч түвэг удахааргүй хэлхээтэй яс болжээ.

	— Мөд зовлон чинь барагдана, гайгүй. Үхвэл төвөггүй дор чинь булчихна гэж уурхайн харгалзагч хэлдэг боллоо.

	Булах тухай тийнхүү ярих болж, хэзээд тусаа барж байгааг Андрюха өөрөө ч мэдэж байв. Залуу амьтан, үхье гэж яаж бодох вэ дээ.

	«Зэст уулын эзэгтэй гэж бий. Хүнд тус болдог гэж хүмүүс дэмий л ярих юм даа, зайлуул. Хэрэв тийм эзэгтэй байдаг юм бол надад тус хүргэх нь яагаа вэ. Зовоож, тарчлааж байгааг харж л байгаа байх даа. Ямар юмных нь эзэн байх вэ! Хүмүүс ингэж оргүй юм ярьж л санаагаа хуурч байх чухамдаа» гэж хүү боджээ.

	Андрюха ингэж бодож байгаад зогсож байсан газраа шалбааг дотор ойчоод хэвтэхэд ус цалгив. Уурхайн ус хүйтэн ч Андрюха огт мэдэхгүй ажээ. Ингээд дуусдаг байжээ. Бүлээн оргих шиг санагджээ. Нялх ногоо дээр хэвтэх мэт байх бөгөөд салхи илбэж, намрын шар наран төөнөөд байх шиг ажээ.

	«Би үхэхийнхээ өмнө нарыг зүүдэлж байна даа» гэж Андрюха бодож хэвтжээ.

	Улам халуун төөнөөд байхаар нүдээ нээж харвал уурхайд биш модтой толгод дунд хэвтэж байхад эхлээд өөртөө итгэсэнгүй. Өндөр өндөр улиас ургасан, тачирхан ногоотой, жижигхэн хавтгай хар чулуутай толгод байлаа. Ич талд ойрхон улиаснаас ч өндөр, эгц хад байв.

	Би ер нь сэрүүн байна уу, унтаж байна уу гэж Андрюха биеэ тэмтэрч, чулуунд гараа хүргэж, өвс ногоо зулгааж, хөлдөө наалдсан шаврыг ховхолж үзвэл... Үнэхээр сэрүүн байгаа ажээ. Уурхайн шавхай наалдсан хөлд нь дөнгө байсангүй.

	«Намайг үхлээ гэж дөнгөнөөс салгаж энд авчирч тавьсан хойно би сэхэж дээ. Одоо яах бил ээ? Энэ чигээрээ оргочих уу, юу болохыг хүлээгээд хэвтээд байх уу? Намайг хэн энд чирч авчраа юм бол?» гэж боджээ.

	Орчин тойрноо ажиглавал чулууны хажууд домбон дээр зүссэн талх тавьсан харагдав.

	«Манайхан л намайг амьд гэж бодоод энд авчирч орхиж дээ. Уух юм, бас талх орхиод явж шүү! Харанхуй болгоод эргэж ирэх байх... Тэгэхээр бүх учрыг мэдэж авъя» хэмээн Андрюха баярлаж суужээ.

	Андрюха талхыг үйрмэг үлдээлгүй идэж, домботой ундааг шавхаж уугаад, согтоохгүй хэр нь тамир тэнхээ оруулдаг ямар жигтэй хачин юм бэ гэж гайхавч учрыг нь олсонгүй. Хоол унд идэж ууснаас хойш бие нь тавигдаж аятайхан болж хаашаа ч явмааргүй бодогджээ.

	«Юу болдог бол? Манайхан эргэж ирвэл ч сайн хэрэг. Харин дарга нар урьтаж гүйж ирвэл яах бил ээ? Ядахдаа хаана байгаагаа мэдэж авах сан. Ус цасанд орж, хувцас хунар олж өмсөх юм сан! гэж бодож байлаа.

	Нэг үгээр хэлэхэд, амьд амьтад амь зуухаа боддог болохоор санаа зовох юмтай болжээ. Чулуун дээр гарвал завод, Гумешкийн уурхай дэргэд нь харагдаж, хүмүүс ялаа адил мөлхөж байгаа нь үзэгдэв. Андрей, хүн харах вий гэж айгаад чулуун дээрээс бууж, түрүүчийнхээ газар очоод бодол болон суув. Урдуур хойгуур нь өнгө өнгийн гүрвэл ийш тийшээ сүлжин гүйлдэх бөгөөд тэдний дотроос бусдаасаа онцгой, нов ногоон өнгөтэй хоёр гүрвүүлийн нэг нь том, нөгөө нь арай бэсрэг ажээ. Гүрвүүлүүд эрхэлж тоглох мэт ногоон дундуур гүйлдсээр л байлаа. Ийнхүү наранд наадах нь тэдэнд зугаатай ажээ. Андрюха гүрвүүлүүдийг харж гөлөрч байж тэнгэр бүрхсэнийг анзаарсангүй. Бороо дуслахад гүрвүүлүүд цөм нэгэн зэрэг нуугдав. Хоёр ногоон гүрвүүл л огт ажрахгүй, Андрюхын дэргэдүүр хойно хойноосоо хөөцөлдөж гүйсээр л байлаа. Бороо ширүүсэхэд хоёр ногоон гүрвүүл сая чулуун доогуур орж нуугджээ. Тэдний толгойгоороо далдрах нь Андрюхад сонин санагдав.

	Дулаахан орсон бороо мөдхөн зогсох шинжтэй байхаар Андрюха борооноос далд нөмөрт хоргодъё ч гэж бодсонгүй.

	«Шавар шавхай арилаг даа» гэж нүцгэлээд хувцсаа дэлгэж тавив.

	Бороо өнгөрөнгүүт гүрвүүлүүд ил гарч ийш тийш гүйлдэх бөгөөд бүгдээрээ хув хуурай ажээ. Орой тийшээ нарны эрч буурч зэврүүн боллоо.

	«Хүн эдэн шиг чулуун доогуур ороод явчихдаг бол төвөггүй аятайхан сууцтай байхаар юм» гэж Андрюха бодож суужээ.

	Андрюха, түрүүн дээр нь гарч завод, Гумешкийн уурхайг ажиглаж байсан нөгөө чулууг түшиж суув. Чулууны доод захыг хүчлэлгүй аяархан тулахад чулуу гэнэт ганхаж, дээрээс нь унан алдахад Андрюха босон харайж зайлжээ. Чулуу буцаад байрандаа тогтжээ.

	«Ямар жигтэй хачин юм бэ? Ийм том чулуу арай гэж тогтож байх гэж. Намайг заяатай л няц дарчихсангүй» гэж бодов.

	Буцаж очоод эргэн тойрон харахад нэг ч ан цавгүй, ургаа чулуу ажээ. Энд тэндээс нь түлхэж үзжээ. Тийм том асга хад яаж хөдлөх бил ээ?

	«Бие муу болоод толгой эргэж, энэ чулуу хөдлөх шиг харагдаж» гэж Андрюха бодоод сууж байсан газартаа очив.

	Хоёр ногоон гүрвүүл тэр хавиар гүйсэн хэвээр. Нэг нь чулууны дэргэд ирж Андрюхын тулсан газрын хавьд толгойгоо хүргэхэд чулуу ганхаж энгээр нь ан цав гарлаа. Гүрвүүлийг тэр ангалаар далд ормогц ангал үзэгдэхгүй болжээ. Нөгөө гүрвүүл чулууны цаагуур орж, манаж байгаа мэт нуугдаж байснаа:

	— Үүгээр гараад ирнэ ээ. Өөр түүнд гарах газар байхгүй гэх шиг Андрюхын өөдөөс харлаа.

	Хүлээж суутал чулууны ёроолын дагуу жижигхэн цав гарч улам өргөсөж байтал нөгөө талаас нь гүрвүүл толгойгоо цухуйлган нэгийгээ хаана байна гэж ийш тийш харахад цаадах нь чулуунд наалдчихаад хөдлөхгүй хэвтэнэ. Нөгөө гүрвүүл гэнэт сэрвээн дээр нь харайж гараад — Чи баригдав уу даа! гэх адил нүдээ гялалзуулан их л баярлах ажээ.

	Хоёр гүрвүүл ийнхүү тэр чулууны хаанаас нь орж, хаагуур нь гарч болохыг зааж өгчхөөд гүйж одохыг Андрюха халти хараад хоцорчээ.

	Андрюха тэр чулууг дахин эргэн тойрон ажигласанд ан цав байжээ гэх тэмдэг мэдэгдэх юмгүй цоо бүтэн байлаа.

	«Юу ч гэсэн бас нэг оролдоод үзье л дээ» гэж бодоод түрүүчийн газарт очиж тулахад чулуу өөдөөс нь хэлтийгээд иржээ. Андрюха энэ удаа огт айсангүй, доош харахад шинэхэн барьсан баячуудын өргөөний шат шиг сайхан тавьсан шат байлаа. Эхний гишгүүр дээр гишгэтэл хоёр гүрвүүл газарчилж яваа юм шиг годхийн үсрээд Андрюхын түрүүнд гарчээ. Хоёр гишгүүр өнгөрөөд чулуугаа тулсаар: «Намайг доош оронгуут хаагдчихвал би яах бил ээ?» гэж бодож зогсоход хоёр гүрвүүл түүнийг хүлээгээд өөдөөс нь харж зогсоно.

	«Уулын эзэгтэй миний зоригийг шалгаж байгаа хэрэг байх. Юуны урьд хүнийг сорьж үздэг гэж ярилцах юм билээ» хэмээн Андрюха тааварлав.

	Тэгснээ санаа шийдэж шатаар зоригтой алхаж ан цаваас доош орж тулсан гараа автал нөгөө чулуу буцаж байрандаа тогтов. Дор нар тусах адил гэрэл гэгээ гарч юм бүгд нэгд нэггүй харагдана.

	Хээ угалзтай том чулуун хаалга өмнө нь харагдлаа. Баруун гар талд нь жижиг далавчин хаалга байв. Гүрвүүлүүд тэр жижиг хаалганы дэргэд очиж ийшээ ор гэх шиг хүлээж зогсов. Андрюха хаалгыг онгойлговол халуун усны газар байжээ. Суух вандан, тэвш, шанаганаас эхлээд бүх юм нь чулуугаар хийсэн болохоос тохилог ажээ. Гагцхүү шавшуур нь хусны салмай байлаа. Чих хайрчихмаар халуун ажээ. Андрюха баярлан хувцсаа зуухан дээр тавьж шарж авъя даа гэж шийдээд тайлтал тэрхэн дороо алга болжээ. Эргэн тойрон харвал вандан дээр шинэ цамц, хэц дээр гадуур хувцас өлгөөтэй харагдав. Баячуул худалдаачин, ажилчин хүний өмсдөг төрөл бүрийн хувцас байжээ. Андрюха вандан дээр сууж, хусны салмай шавшуурыг нь дуустал шавшиж, халуун уураар биеэ угааж аваад, амьсгаа дарж сууснаа дассанаар нь ажлын хувцсыг авч өмсөөд гарсанд хоёр гүрвүүл түүнийг том хаалганы дэргэд хүлээж байв.

	Юун хаалга юм бол гэж бодоод хаалгыг татвал зүүд нойрондоо ч үзээгүй сайхан танхим байлаа. Ханыг нь өөрөөсөө хээ угалзтай эрдэнийн чулуугаар доторложээ. Голд нь тавьсан ширээн дээр алив идээ ундаа өрөөстэй байв. Өлсөж ундаассан Андрюха эрээ цээргүй шууд ширээний ард очиж суув. Идээ нь ерийн нэг идээ бөгөөд ундаа нь домбоноос уусан ундаатай адил хүчтэй, бас согтоохгүй ажээ. Андрюха найр хуримд залагдаж ирсэн юм шиг ханаж цадталаа ууж идэж аваад хоёр гүрвүүлд мэхийн ёсолж:

	— Зочилсонд тань эзэгтэй та хоёрт баярлалаа! гэв.

	Өндөр вандан сандал дээр сууж байсан хоёр гүрвүүл:

	— Зүгээр, зүгээр, гийчин минь, зүгээр! гэх адил толгой дохиж байв.

	Биеэр арай бэсрэг гүрвүүл сандал дээрээс үсрэн буугаад гүйж одов. Андрюха хойноос нь дагаж явав. Гүрвүүл орны дэргэд очиж одоо унтаж амар даа! гэх шиг зогслоо. Хиртэй гараар хүрэмгүй цэмцгэр зассан ор ажээ. Андрюха зориг гарган оронд орж хэвтэнгүүт унтаж орхив. Гэрэл бөхлөө.

	Гэтэл энэ үеэр уурхайн харгалзагч учир тоймгүй сандчин гүйж байлаа. Дөнгөтэй хүүг амьд байна уу гэж өглөө уурхайд ороход гинж нь хэвтжээ.

	— Хаашаа алга болов? Одоо би яадаг бил ээ? гэж харгалзагч бачимдан ийш тийш гүйн эрэвч хэрхэн алга болсон нь огт мэдэгдэхгүй 6өгөөд хэнийг ч суллав гэж хэлэх аргагүй байлаа. Өөрийн хар толгой буруудаж, сайн харж байсангүй гэж зэмлүүлэх тул дарга нарт хэлэхээс айв. Иймд харгалзагч, уурхайн мухрыг дээрээс нь нураая гэж шийдэж, амаргүй ажил боловч аргыг нь олж дээрээс нь хажуугаас нь ухаж төнхөж байгаад нураасны эцэст сая дарга нартаа хэлжээ. Уурхайн байдлыг мэдэхгүй тэд үнэмшээд:

	— Аргагүй л нурж дээ. Гинж нь дөнгөж цухуйж байна шүү гэлцэв.

	— Үүнийг ухахын хэрэг алга. Дээрээсээ нурмаар найдвар муутай, хүдэр ч байхгүй газар. Хүүр хаана ч хэвтсэн ялгаа юу вэ гэжээ.

	Харгалзагч өөрөө л ингэж аргалж дээ гэж ажилчид мэдсэн боловч юу ч хэлсэнгүй. «Зовж зүдэрч яваа даа, тэр хүү. Яаж тус хүргэх вэ дээ? гэж бодож байжээ.

	— Зууханд зориуд зэс царцааж гацаадаг нөгөө Шорвог хочит хүү чинь уурхайн мухарт дарагдаж үхжээ гэж дарга нар эзэндээ очиж ярьжээ.

	Эзэн өөрийн ашиг хонжоог бодож,

	— Бурхан түүнийг өөрөө ингэж цээрлүүлжээ. Хар лам нарт үүнийг очиж хэл. Эзний зарлиг даварвал юу болдгийг ажилчдад захиж хэлж өгөг гэв.

	Хар лам нарыг үймж гарахад, ажилчид Андрюхыг дарагдаж үхэж гэж мэдээд:

	— Сайн хүү байсан юм сан. Ийм хүн цөөн үлдлээ гэж харамсан ярилцаж байж билээ.

	Гэтэл Андрюха халуун усанд орж, цадталаа ууж идэж аваад зөөлхөн орон дээр дулаахан хучаад хурхирч хэвтлээ. Хоёр хоног унтаад эргэж хэвтээд унтав. Нойроо ханатал унтаад босоход уурхайн мухарт гинжтэй хэвтсэн гэмээргүй эрүүл болжээ. Унтаад босоход нөгөө ширээн дээр бас л амтат идээ ундаа дүүрэн өрөөтэй, хоёр гүрвүүл урьдын адил вандан дээр сууж байлаа.

	Андрюха ханаж цадталаа ууж идэж аваад хоёр гүрвүүлдээ мэхийн талархаж:

	— Одоо Турчанинов эзэнд давсны нь хариуд баярлаж гялайснаа хэлээд, нус нулимсаа гоожтол найтаалгахаар бэлэг баривал зүгээр юм сан даа гэж хэлэв.

	Биеэр бэсрэг гүрвүүл нь энэхэн зуур вандан сандал дээрээс үсрэн буугаад гүйхэд, Андрюха араас нь дагаж явлаа. Гүрвүүл өөр нэг хаалганы дэргэд очиход олгойлговол дээш гарсан шат байлаа. Таазанд нь зэс бариул байхад юунд хэрэгтэйг Андрюха тааварлажээ. Андрюха шатаар дээш гарч тэр бариулыг түлхэхэд гадагш гарах гарц нээгджээ. Дээшээ гарахад орой болж, нар шингэх завдаж байжээ. «Яг тааруу гараад ирж дээ. Харанхуй болохын үеэр уурхай дээр очвол хүн хартай дайралдаж, заводоор юу болж байгааг мэдээд авах юу магад вэ» гэж боджээ.

	Болчимгүй улсад харагдахаас эмээн уурхайд ойрхон сэм ирж нэгэн жанжуу гүйлсний ард нуугдав. Уурхайн хавь хүн олонтой, хүмүүс бөөн бөөнөөрөө явах бөгөөд ганц хоёроороо яваа нь итгэл муутай улс байх тул эв нь олдохгүй ажээ. Ингэсээр байтал бур харанхуй болоход ганцаар яваа нэг хүн дөхөж ирэв. Жирийн нэг залуу хүү, найдаж болмоор ажээ. Урьд Андрюхатай хамт зэс хайлуулж байгаад, Гумешкийн уурхайд очсон Михаил гэгч залуу мөнийг таниад:

	— Михайло, чи ойртож ирээч гэж аяархан хэлсэнд тэр залуу ирж явснаа зогсож:

	— Чи хэн бэ? гэж асуув.

	— Ойртоод ирээч гэж хэлэхэд Михайло өөдөөс нь дөхөх авч зэвүүцэж байгаа нь илт байлаа. Тэгэхээр Андрюха танигдъя гэж бутны цаанаас өндийгөөд хартал Михайло хашхиран эргээд гүйчихлээ. Гай болж яг тэр үеэр нэг хүүхэн ойрхон явж байсан нь таарч Андрюхыг харчхаад:

	— Үхсэн хүн амилжээ. Ээ бурхан минь, үхсэн хүн амилжээ гэж бархирчээ.

	— Шорвог хочит Андрюхыг харлаа. Уурхайд ирэхдээ ямар байсан бол яг тэр янзаараа байна! Тэр жанжуу гүйлсний ард байна! гэж Михайло бас хашхирчээ.

	Ажилчид сандчин, зарим нь уурхайгаас яваад өгчээ. Дарга нар хамгийн түрүүнд зугтаан алга болжээ.

	Юу болоов, очиж үзье! гэж ярилцаад хэдэн хүн бөөнөөрөө айсуй явахыг Андрюха хараад: «Харагдвал дэмий юм болно. Ажилчдын дунд хэн ч явж мэдэх юм» гэж бодоод ой руу оржээ. Цаадуул нь ойн гүн рүү орохоосоо айгаад жанжуу гүйлсний дэргэд бөөгнөрч зогссоноо тарж харагдлаа.

	Андрюха ой дундуур явж Гумешкийг тойроод шөнө болгож байгаад шууд зэс хайлах завод дээр очив. Ажилчид түүнийг харангуут ажлаа хаяад хандсан зүгт дүрвэж, шөнийн харгалзагч айхдаа байшингийн дээвэр дээр үсрэн гарчээ. Маргааш нь түүнийг дээврээс буулгаж авахад үхсэн хэвтжээ... Андрюха зуухны дэргэдүүр ийш тийш алхалж явснаа бүх зууханд зэс царцааж түгжээд эзнийд очихоор явлаа.

	Эзэн үхсэн хүүг амилж гэж дуулаад, лам нарыг явуул гэж тушаасан боловч цаадуул нь олдсонгүйд хаалга түгжиж, хэнд ч бүү тайлж өг гэжээ. Андрюха эзэнтэй уулзаж чадахгүйгээ мэдээд хээ угалзтай танхимдаа буцаж явахдаа:

	«Чамд би давсыг чинь сануулъя даа гайгүй!» гэж бодож байв.

	Маргааш нь заводоор хөл үймээн ихтэй гэж жигтэйхэн байлаа. Бүх зууханд зэс царцааж түгжинэ гэдэг тоглоом биш ээ. Эзэн, бүр эхэр татан уйлав. Гумешкийн уурхайнхан бас л үймж хоцорчээ. Дарагдаж үхсэн хүүгийн хүүрийг ухаж гаргаад хар лам нарт өгч дахиад босож ирэхгүй болтол нь ёсны дагуу оршуул гэж тэдэнд тушаасан ажээ.

	Нурсан шороог ухаад Андрюхийн хүүрийг олсонгүй, зөвхөн гинж нь хэвтэхийг харжээ. Хөлд хийдэг цагариг нь хуурайны ором ч үгүй бүтэн байжээ. Уурхайн харгалзагчийг дуудаж байцаасанд, харгалзагч анхандаа ажилчдад хамаг бурууг тохох гэж оролдсоноо сүүлд нь юу болсныг бүгдийг ярьжээ. Эзэнд энэ тухай хэлсэнд,

	— Амьд байгаа юм бол олж барь! гэж харуул манаа хийдэг долдой зарц нараа бүгдийг ой руу эрэлд хөөж явуулав.

	Ийм явдал болж байгааг Андрюха огт мэдэлгүй орой нь дахин гадагш гарчээ. Газар доорх гоёмсог танхимд байх хэчнээн сайхан ч, газар дээр байх түүнд илүү ажээ. Яасхийж байгаад найз нөхөдтэйгөө нүүр учиръя даа гэж бодоод чулуу түшиж суулаа. Бодол болж явдаг нэг хүүхэн Андрюхад бий ажээ.

	«Намайг үхсэн гэж үнэмшээд яасан их уйлж байгаа бол доо тэр минь?» гэж Андрюха хүүхнийхээ тухай бодно.

	Гай болж тэр үеэр хүүхнүүд ойгоос буцаж явжээ. Өвс хадаад буцаж явсан юм уу, эсвэл жимс түүж яваад оройтсон хэрэг үү... Зун ойд зугаалж явах хүн алийг тэр гэх вэ дээ. Тэр толгодод ойрхон явж байгаа хүүхнүүдийн дуу дуулахыг, сүүлд нь юу ярьж явааг нь Андрюха тодхон сонсов.

	— Андрюхын сургийг дуулаад Тасютка эргэлзэж байгаа байх даа. Түүнийг амьд байна гэж ярилцах юм хэмээн нэг хүүхэн хэлэхэд, нөгөө нэг хүүхэн:

	— Бүх зууханд нь зэс царцааж түгжсэн юм бол амьд байлгүй яах вэ дээ! гэв.

	— Тасютка эрье гэж шийдэж байгаа бол уу?

	— Тэнэг хүүхэн юм билээ. Өчигдөр би түүнд хэчнээн ярив даа. Хөгшчүүлийнхээ үгэнд итгээд, Андрюхыг цонхны дэргэд хүрч ирэх вий гэж айж байгаа хэр нь уйлаад суух юм.

	— Тэгвэл аргагүй тэнэг хүүхэн юм аа. Тасютка тийм залууд тохирохгүй хүүхэн байна. Хэрэв би тийм залуутай бол үхсэн хойно ч айхгүй дээ.

	Ингэж тэдний ярилцаж байхыг Андрюха сонсоод, Тасюткаг зэмлэн буруушааж байгаа хүнийг олж харъя гэж санав. «Ер нь энэ хүүхнүүдээр Танюткадаа хэл хүргэвэл яасан юм бэ?» гэж бодож дуугаар нь явсаар ойртож харвал бүгдээрээ таньдаг хүүхнүүд байвч, олуул бөгөөд бас харчуул явах тул очиж уулзах арга олдсонгүй. Яаж ч уулзах вэ дээ?

	Харж харж, уулзсангүй буцжээ.

	Түрүүчийнхээ чулууны дэргэд ирж сэтгэл зовуурьтай суулаа.

	Андрюхын ингэж явахыг эзний нохдоос нэг нь олж хараад цаадуулдаа сэм дохио өгч, жижигхэн толгойг бүсэлж аваад, их л баярлаж байх ажээ.

	— Түүнийг барьж ав! гэж толгойлогч нь хашхирав.

	Тэднийг тал бүрээс гүйж айсуйг Андрюха хараад чулуугаа дарж доош оров. Долдой зарц, цагдаа нарыг ирэхэд чулууны дэргэд хэн ч байсангүйд хаашаа орчхов? гэж тэд чулууг булгалах гэж амьсгаадан түлхэв. Яахин хөдөлгөж хүч хүрэх бил ээ? Тэд дэмий юм хийж байгаагаа мэдээд, чулуу нэвт алга болохыг нь бодоход үнэндээ л амьд хүн биш байх нь гэж тэд санаа аваад айчихжээ.

	Эзэнд очиж хэлсэнд эзэн айгаад, дагжин чичирч:

	— Сысерть рүү явах яаралтай хэрэг байна. Та нар надгүйгээр барьж авч үз. Барьж эс чадвал зэмд унана шүү гэж занаад морь унаж довтолгон одов. Долдой зарц нар нь яахаа ч мэдэхгүй гайхахдаа чулууг манахаар шийджээ. Андрюха чулуун дор сууж байхдаа бас л яая даа байз? гэж бодож байв. Дээшээ гарах аргагүй, зүгээр суугаад байх түүнд хэцүү ажээ.

	«Шөнө болгож байгаад нэг оролдож үзье дээ. Харанхуйд мэдэгдэлгүй гарчихвал арга нь олдох байгаа» гэж Андрюха бодов.

	Ингэж бодож суугаад замд хүнс хийх жаал зугаа юм авъя гэхэд хоёр гүрвүүл ч ойр хавь байсангүй. Эзгүйд нь авбал хулгайлсан болох байх гэж бодохоос эвгүй ажээ.

	«За хүнсгүйдээ ч яах вэ. Амьд л явбал арга олдох байлгүй» гэж бодов.

	Хээ угалзтай танхимын үзэсгэлэн сайхныг бахархан харж:

	— Энэ айлд баярлалаа! Одоо өөр айлд очъё доо гэж хэлэв.

	Тэгтэл уулын эзэгтэй дүрээрээ харагджээ. Ямар гоо үзэсгэлэнтэй хүүхэн бэ? гэж хүү гайхаж зогтусав.

	— Одоо дээшээ гарах газар байхгүй, өөр газраар гараарай. Хоол унд гэж бүү санаа зов! Идэж ууя гэж санасан цагт чинь ямар л гэвэл бэлэн болно. Явах зам чамайг дуртай газар чинь хүргэж өгнө өө. Тэр хаалгаар гараад яв даа. Битгий эргэж хараарай. Мартчихгүй биз? гэж уулын эзэгтэй хэлсэнд:

	— Мартахгүй. Сайн үйл бүтээсэн танд баярлалаа гэж Андрюха эзэгтэйд мэхийн ёсолж, заасан хаалганы зүг явжээ. Тэр хаалганы дэргэд ив ижилхэн, илүү үзэсгэлэн төгс хүүхэн зогсож байлаа. Түрүүчийн хүүхэн байна уу? гэж Андрюхыг эргэж харахад, уулын эзэгтэй хуруугаар чичиж:

	— Хэлсэн үгээ мартав уу? гэж асуухад, Андрюха:

	— Ухаан санаа мансуураад мартчихжээ гэж хариулжээ.

	— Ээ зайлуул. Шорвог хочтой гэж байгаа шүү! Бүхий л талаасаа сүрхий байтал хүүхнүүд дээр очихоороо тэсвэр алддаг байна. Чамайг би одоо яах вэ? гэж асуусанд, Андрюха:

	— Яасан ч таны дур даа гэв.

	— За яах вэ. Нэг удаа байна, уучилъя даа. Дахин битгий эргэж хараарай, тусгүй юм болно шүү гэж эзэгтэй хэлэв.

	Ингээд Андрюха цаашаа явав. Хаалганы дэргэд зогсож байсан хүүхэн хаалгаа нээхэд хонгил харагджээ. Дотроо саруулхан бөгөөд зах хязгаар гэж үл үзэгдэнэ.

	Андрюха дахиж эргэж хар аа юу, үгүй юу, хонгилоор явсаар хаагуур гарч ирснийг өвгөчүүл надад өгүүлээгүй юм. Тэр үеэс хойш Андрюха хүүг манай энд дахиж хараагүй боловч хүмүүс түүнийг сэтгэл зүрхэндээ дурсаж явдаг болсон билээ.

	Андрюха, Турчаниновыг сайн давсалж өгсөн юм гэдэг.

	Турчаниновын долдой зарц нар нөгөө чулууг өдөр шөнөгүй тойрон зогсож, удаан манасан ажээ. Тэр тэнэгүүдийг зориуд үзэх гэж хүмүүс ирдэг байжээ. Хар чулуу манаж залхаж гүйцээд дариар дэлбэлье гэж шийдээд ажилчдыг хөөж авчирч дэлбэлжээ. Тэгснээс хойш эзний санаа сая л нэг амарчээ.

	— Та нарыг дэмий хар чулуу сахиж байх хооронд завод дээр, Гумешкийн уурхайд хэчнээн их хохирол гарав. Захирагчийн бөгсийг түлчихсэн шүү дээ. Ингэж зохилдох уу? гэж эзэн цаадуулаа зэмлэсэн гэдэг.

“П. БАЖОВ : НОГООЛИН ХАЙРЦАГ” номын ОРШИЛ ҮГ

	ОРШИЛ БОЛГОХ НЬ

	Нүдний хараа үл гүйцэм өргөн уудам Орос нутгийн дундуур Уралын нуруу урагш хойшоо хөндөлцөн тогтсон байх бөгөөд энэ бол хөрсөн дороо алт мөнгө, элдэв зүйл эрдэнийн чулуу, зэс, чулуун нүүрс, гантиг, ногоолин бүхий цуунд гарсан, нэг үгээр хэлбэл Оросын хүнд аж үйлдвэр, оросын төмөрлөгийн үйлдвэрийн өлгий болсон газар билээ.

	Уралын уулын үйлдвэрийн уран дархны гэрт, ирээдүйд их зохиолч болох хувьтай Павел Петрович Бажов төржээ. Павел Петровичийн эцэг нь ч, өвөг эцэг нь ч, элэнц эцэг нь ч цөмөөрөө Сысертийн зэс хайлах үйлдвэрт үе дамжин ажилласаар ирсэн байжээ. Ийнхүү Павел Петрович Бажов бага насаа уулын үйлдвэрийн ажилчдын дунд өнгөрүүлж, настан буурлуудын яриа хөөрөөнөөс Уралын уулын ажилчдын зан заншил, ёс суртахуун, нөр их хөдөлмөр, нарийн ухаан, авьяас билгийн тухай ихийг мэдэж, уулынхны үлгэр домгийг бахдан сонссон нь «Ногоолин хайрцаг» хэмээх алдарт зохиолыг бүтээхэд хүргэжээ.

	«Ногоолин хайрцаг» бол Павел Петрович 1936 онд эхлээд 1950 оны шувтарга хүртэл буюу насныхаа эцсийг хүртэл туурвисан зохиол нь юм. Ард түмний бүтээлч хүчин шахагдашгүйг, орос хүмүүсийн ямар ч бэрхшээлийг даван туулдаг хатуу бат ёс суртахууныг уудлан үзүүлсэн энэ зохиол 1939 онд анх хэвлэгдээд 1950 оны сүүлч болтол шинэ шинэ үлгэр, домгоор баяжсаар ирсэн байна.

	Павел Петрович Бажов чухамхүү энэ номоороо алдаршиж, Төрийн шагнал хүртэн, 1944 онд Лениний одонгоор шагнуулжээ.

	«Ногоолин хайрцаг» гэдэг номын ач холбогдол гэвэл оросын ажилчин ангийн уудам сайхан сэтгэл, саруул ухаан, сэтгэлийн тэнхээ, амьдралын аливаа шалгалтыг давах хатан тэвчээрийг яруу тодорхойгоор үзүүлсэнд оршино. Бажовын өгүүлсэн үлгэрүүд нь ажилчин хүний сийрэг бодол, уран гар, юуг ч бүтээх чадвар, аяндаа уран бүтээл болон хувирдаг эгэл хөдөлмөрийг бахдан дуулжээ. «Ногоолин хайрцгийн» гол сэдэв нь уран чадвар, зол жаргал, хүний эрхэм чанар мөн.

	Манай уншигчид П. П. Бажовын эл бүтээлийг уншсанаараа Зөвлөлтийн утга зохиолын нэгэн шилдэг төлөөлөгчийн бүтээлтэй танилцаж, ард олны дунд ам дамжин уламжлагдсаар ирсэн үлгэр домог нь эрхбиш нэгийг өгүүлсэн утга учиртай байдгийг анхааран, түүхэн баримт сэлтийг түшиглэн давхар баяжуулбал гайхамшигтай сайхан зохиол бүтээл болдгийг мэдэж авахын зэрэгцээ газар орон, байгаль орчноо танин мэдэх, арвижуулан хамгаалах, зүй зохистой ашиглаж болдгийн үлгэр жишээг үзэх болно.

	 

	Г. АМАР

	 




	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

